
Бизни ўраб турган олам ҳақидаги тасаввурлар, энг аввало, номлар орқали
пайдо бўлишини ҳособга олсак, ономастик бирликлар етакчи ўринни эгаллайди.
Ономастика юн.ономастике – “номлаш, ном қўйиш санъати”- тилшуносликнинг ҳар
қандай атоқли номларини, уларнинг пайдо бўлиш ва ўзгариш тарихини ўрганувчи
бўлими, шунингдек, барча атоқли номлар йиғиндисидир[1]. Ономастика атоқли
отларни ўрганадиган фан[2.10].
Ономастика жой, шахс, ўсимлик, табиат

ҳодисалари, ҳайвон кабиларга атаб қўйилган номларни тадқиқ этадиган
лексикологиянинг бир тармоғи ҳисобланади.
Ономастик тадқиқотлар анча ривожланган республикалардан бири
Озарбайжондир. Боку педагогика институтида кўп йиллардан бери “Ономастика
маркази” фаолият юритиб келади. Ушбу марказ ташаббуси билан “Озарбайжон
ономастикаси муаммолари” мавзусида бир неча илмий конференциялар ташкил
қилинган[3.10].
Рус тилшунослигида А.В. Суперанская[4] ономастик бирликларни қамраб
олган ва ўрганилиш объектига кўра фарқланадиган тармоқларга бўлади ва уларни
қуйидагича изоҳлайди:
- антропонимлар (шахс номи);
- зоонимлар (ҳайвон номи);
- топонимлар (географик жой номи);
- хронимлар (тарихий вақт ва даврлар номлари);
- хрематонимлар(қурол-аслаҳа номлари);
- демонимлар(парилар номи);
- фиктонимлар(рассом, ижодкорлар томонидан яратилган санъат асари номи).
Ономастика бўйича ўзбек тилшунослигида ҳам тадқиқотлар амалга
оширилган. Яъни, антропонимлар[5], топонимлар[6], этнонимлар[7], ономастик
терминлар изоҳли луғати[8.75], бундан ташқари фитонимлар (ўсимлик номлари),
космонимлар (осмон жисмларини ўрганувчи), гидронимлар (денгиз ва дарё
номлари), зоонимлар (ҳайвон номлари), ойконимлар (шаҳар ва қишлоқ номлари)
луғати яратилган.
Дунё тилшунослиги тадқиқотларини ўрганиш натижасида шу нарса маълум
бўладики, ўзига хос қимматга эга бўлган ва қимматга эга бўлмаган тош номалари
тадқиқ қилинмаган.
Атоқли номларнинг лисоний хусусиятларига қараб ономастика назарий ва
амалий турларга бўлинади. Назарий ономастика тил ва нутқдаги, адабий ва
диалектал соҳалардаги атоқли номларнинг пайдо бўлиши, номинация (номлаш)
асослари, ривожланиши, шу жараёндаги турли хил ўзгаришлари, нутқда
қўлланиши, муайян ҳудуд ва тилларда тарқалиши ҳамда таркибий тузилишини
ўрганади. Бадиий матнлардаги атоқли номларни (поэтик ономастика) тадқиқ этиш
алоҳида муаммо ҳисобланади. Ономастика, шунингдек, тилшуносликнинг қиёсийтарихий, структур, генетик, ареал, ономастик хариталаштириш ва бошқа
усулларини қўллаган ҳолда, атоқли номларнинг фонетик, морфологик, сўз ясалиши,
семантик, этимологик ва бошқа жиҳатларини ўрганади.
Амалий ономастика хорижий тилларга мансуб номларнинг транскрипцияси
ва транслитерацияси, анъанавий (талаффуз ва ёзилишига кўра), таржима
қилинадиган ва қилинмайдиган номларни аниқлаш, "бегона" номларни ўз тилда
қандай ёзиш бўйича йўриқномалар тайёрлаш, хорижий тиллардан ўзлашган
номлардан янги сўзлар ҳосил қилиш, ном бериш ва номларни ўзгартириш
масалалари билан шуғулланади[1].

Тош дунёси чексиз, ғаройиб қизиқарли, асосан таснифланган ва ҳатто
мистикдир. Табиатда бир юз элликдан ортиқ қимматбаҳо ва ярим қимматбаҳо
тошлар мавжуд[9].
Ўз даврида бало-қазодан асровчи, омад ва бойлик келтирувчи, касалликларни
олдини олувчи ва даволовчи хусусиятга эга тошлар аҳоли ўртасида кенг истеъмолда
қўлланилган ва бу тошларларнинг ҳар бири ўз аталиш этимологиясига эга бўлган.
Айрим тош номларига келиб чиқишига кўра ном қўйилган. Биз эътиборга
олмайдиган, фарқламайдиган ва кундалик ҳаётимиз учун муҳим аҳамиятга эга
бўлган тош номларини ўрганишга бугунги кун ўзбек тилшунослигида эҳтиёж
сезилмоқда.Тош
номлари
асосида
шаклланган
бадиий
кўчимлар,
антропонимистикада литосонимларнинг ўрни каби масалалар ҳали ҳануз очиқ
қолмоқда. Бу каби тадқиқотлар ўзбек лексик фондининг янада бойишида ҳам
амалий аҳамият касб этади.
Қадимда қимматбаҳо тошларни фақат рангига қараб ажратишган. Қизғиш
рангли барча тошларни “ёқут”, яшил тошлар “зумрад”, кўклари эса
“гавҳар”дейилган. Кейинчалик тошларни нафақат ранги балки софлиги, ноёблиги,
мустаҳкам ва пишиқлиги ҳам ҳисобга олинди. Ўзидан нур сочадиган барча чақмоқ
тошлар “жавоҳирот[10]” номи билан аталган. Аслида, уларнинг фақат тўрттасини:
олмос, ёқут, зумрад ва гавҳаларни жавҳар дейиш мумкин. Жавоҳирлар қимматбаҳо
безак буюмлари тайёрлаш учун ишлатиладиган ўзига хос хусусиятли минераллар.
Рус тилшунослигида М.Н Николашвили[11] томонидан рус тилида
қимматбаҳо тошларнинг номланиши ва типлари ҳақида маълумот берувчи илмий
тадқиқот иши амалга оширилган бўлиб, унда ҳам ономастиканинг тош номларини
ўрганувчи бўлимига алоҳида ном берилмайди. Фақат қимматбаҳо тошлар атамаси
остида фикр-мулоҳаза юритилади. Тошларнинг номлари турли хил манбаларга эга
ва ҳеч қандай аниқ қоидаларсиз ҳосил бўлади. Бироқ, кашф этилган минераллар
сони кўпайиши билан улар учун янги номлар талаб қилинар эди ва юнонлар бу
номлар учун "ЛИТОС" (тош) сўзини ушбу тошни тавсифловчи баъзи белгилар билан
биргаликда ишлатишни одат тусига киритдилар[12].
Тилшуносликда ономастиканинг тош номларини ўрганувчи тармоғини
литосоним(юнонча “литос”- тош, “онома”- ном)лар атамаси билан номлаш мақсадга
мувофиқдир. Тош номларини, яъни литосонимларни туркий қўлёзма манбалар
мисолида тадқиқ қилиш ҳам тилшуносликда амалга оширилган арзирли янгилик
бўлади.
Тошларнинг номларини шакллантиришда турли хил жиҳатлар асос
вазифасини ўтаган. Яъни, тошнинг жойлашган географик ўрни, кашфиётчиси,
машҳур шахслар шарафига қўйилиш, тош ранги, шаклий жиҳати, доривор
хусусияти, тош таркиби моддалари.
Масалан, колумбит - жой номи асосида (Колумбия), александрит – шахс
номига нисбатан (Александр II), кавансит - таркибига кўра (калсий, ваннадий,
кремний), гранат - шаклига нисбатан (анор донаси шаклида бўлиб, рус тилидаги
номланиши), рубин – ранги нуқтайи назаридан (лотинча “rubinus ”- қизил[13] )
номлаган.

Тош ва у билан боғлиқ бўлган маросим, урф-одат ва анъаналар халқ орасида
азалдан мавжуд бўлган. Ибтидоий даврда фитишизм динининг асосини бут, санам
ва туморларга сиғиниш ташкил этган. Бу жонсиз буюмлар асосан тошдан ясалган ва
айнан тошларнинг ўзи ҳам сиғиниш манбайи ҳисобланган. Бундан кўриниб
турибдики, тош турлари ва тош билан боғлиқ кўплаб тасаввурлар бутун дунёда
мавжуд бўлиб, бу қарашлар диний нуқтайи назардан ҳам фарқланади. Масалан,
мусулмон оламида учун ўз тарихига эга энг муқаддас тош Маккадаги ҲажрасулАсвад(қора тош) тоши диний мўжиза сифатида эътилади. Христианлар эътиқодида
эса "Тирик тошлар" тушунчаси мавжуд бўлиб, бу тошлар инсонни ва моддий дунёни
ўзгартира олиши мумкинлиги ғоясини ўз ичига олади[14].
Тош ва у билан боғлиқ бўлган лингвистик ҳодисалар нафақат ўзбек
тилшунослигида, балки, дунё тилшунослигида ҳам етарлича тадқиқ этилмаган.
Қимматбаҳо ва ярим қимматбаҳо тош номларининг тематик гуруҳи энг қизиқарли,
шу билан бирга очилмаган хазина ҳисобланади. Бу мавзунинг тадқиқи ўзбек
тилшунослигининг лексикаси ривожига ўз хиссасини қўшади ва ономастиканинг
янада янги қирралари очилиши учун замин яратади.

